
BİZNESƏ DÖVLƏT DƏSTƏYİ 

- Orxan müəllim, KOBİA-nın sahibkarlara dəstək alətlə-
rindən biri də KOB evləridir. İş adamlarına vahid məkan-
da xidmətin göstərilməsi nə üçün vacibdir və bu –biznes 
subyektlərinə hansı üstünlüklər yaradır? 
- Bildiyiniz kimi, sahibkarların biznes fəaliyyətlərinin 
müxtəlif dövrlərində dəstək və xidmətlərə ehtiyacı yara-
nır. Bu xidmətlər fəaliyyət istiqamətlərinə uyğun olaraq 
müxtəlif dövlət və özəl qurumlar tərəfindən həyata keçirilir. 
Xidmətlərin ayrı-ayrı dövlət qurumları və özəl subyektlər 
tərəfindən müxtəlif məkanlarda təqdim edilməsi, bunun 
üçün sərf olunan vaxt və xərclər sahibkar üçün müəyyən 
çətinlik yaradır.
Azərbaycan Respublikası Prezidentinin 2017-ci il 28 de-
kabr tarixli və 2018-ci il 26 iyun tarixli fərmanlarına əsasən 
mikro, kiçik və orta sahibkarlığın ölkə iqtisadiyyatında 
rolunun və rəqabət qabiliyyətinin artırılması, bu sahədə 
idarəçilik sisteminin müasir tələblərə uyğunlaşdırılması 
məqsədilə Kiçik və Orta Biznesin İnkişafı Agentliyinin (KO-
BİA) tərkibində kiçik və orta biznes evlərinin (KOB evləri) 
yaradılması müəyyən edilib. 
KOB evlərinin əsas məqsədi sahibkarlıq subyektlərinə 
operativlik, şəffaflıq, nəzakətlilik, məsuliyyət və rahatlıq 
prinsiplərinə uyğun olaraq dövlət və özəl qurumların 
xidmətlərinin vahid məkanda təqdim edilməsidir. KOB ev-
lərində müasir innovasiyaları tətbiq etməklə dövlət-biznes 
(“G2B”) və biznes-biznes (“B2B”) xidmətlərinin göstərilmə-
si, hər bir xidmətin sahibkar məmnunluğu təmin edilməklə 
keyfiyyətli və şəffaf həyata keçirilməsi başlıca vəzifələri-
mizdəndir.
KOB evlərində dövlət və özəl qurumlar tərəfindən xidmət-
lər vahid məkanda və əlaqələli formada təqdim olunur, 
yəni sahibkar bir məkana gələrək lazım olan bütün xidmət-
lərdən yararlanır. Nəticədə sahibkarın hər hansı xidmət 
üçün sərf etdiyi vaxt və əməliyyat xərcləri azalır, xidmətlə-

rin şəffaf və operativ təşkili sahibkar məmnunluğunu artırır. 
KOB evlərinin digər üstünlükləri “G2B” və “B2B” xidmət-
lərin bir məkanda göstərilməsi və xidmət keyfiyyətinin 
ölçüləbilən olmasıdır.  

- KOB evlərində sahibkarlara hansı xidmətlər göstərilir 
və bu xidmətlərdən kimlər faydalana bilər? 
- KOB evlərində dövlət və özəl qurumlar tərəfindən iş 
adamlarına 4 istiqamətdə xidmətlər təklif olunur. “Biznesin 
planlaşdırılması” adlanan ilkin mərhələ daha çox biznes 
planların hazırlanması, startaplarla iş, biznes biliklərinin 
artırılması (məlumatlandırma, məsləhət və təlim) və s. xid-
mətləri əhatə edir. 
“Biznesə başlanılması” mərhələsində sahibkarların qeydiy-
yatı, onlara lisenziya və icazələrin verilməsi, bank-sığorta 
və digər xidmətlər təklif olunur. 
“Biznesin işlədilməsi” mərhələsində vergi və digər hesa-
batların verilməsi, idxal-ixrac əməliyyatları, logistika və inf-
rastruktur şəbəkələrinə çıxış və s. xidmətlər təqdim olunur. 
Sonuncu mərhələ olan “Biznesin inkişaf etdirilməsi” 
mərhələsində isə sahibkarların daxili və xarici bazarlara 
çıxışına dəstək, ixracın və investisiyaların təşviqi, maliyyə 
resurslarına çıxış və s. xidmətlər göstərilir. Bu 4 mərhələ 
üzrə sahibkarlıq fəaliyyətinə başlamaq istəyənlər, startap-
lar və biznes subyektləri KOB evlərinin xidmətlərindən 
istifadə edə bilərlər.   

- Hazırda ölkədə neçə KOB evi fəaliyyət göstərir və gələ-
cəkdə daha hansı şəhər və rayonlarda KOB evlərinin 
yaradılması nəzərdə tutulur?

- Dövlət başçısının müvafiq fərmanları ilə ölkənin iri rayon 
və şəhərlərində KOB evlərinin yaradılması tapşırılıb. Əl-
bəttə, KOB evləri yaradılmazdan əvvəl yerin müəyyənləş-
dirilməsi üçün araşdırmalar və təhlillər aparılır. Bu zaman 
ərazidə fəaliyyət göstərən sahibkarların sayı, iqtisadi 
aktivlik, dövlət və özəl qurumlar tərəfindən göstərilən 
xidmətlər, bölgənin infrastrukturu və ən əsası, KOB evinə 
olan ehtiyac kimi məsələlər nəzərə alınır. 
Hazırda Yevlax, Xaçmaz və Bakı şəhəri olmaqla ölkə üzrə 
3 KOB evi fəaliyyət göstərir. İlk KOB evi 2020-ci ilin fevral 
ayından Xaçmaz şəhərində, ikinci KOB evi 2021-ci ilin 
aprel ayından Yevlax şəhərində fəaliyyət göstərir. “Bakı 
KOB evi” isə cari ilin yanvar ayından sahibkarların istifadə-
sindədir. 
Ölkənin digər şəhər və rayonlarında, o cümlədən işğaldan 
azad olunmuş bölgələrimizdə də KOB evlərinin yaradılma-
sı nəzərdə tutulur. Hazırda Gəncə şəhərində KOB evinin 
yaradılması istiqamətində zəruri işlər görülür. Sayca 4-cü 
olacaq “Gəncə KOB evi”nin bu ilin sonunda istifadəyə 
verilməsi planlaşdırılır. 

- Sahibkarlara vahid məkanda xidmətin təqdim edilmə-
si sahəsində yeniliklərdən biri də 2023-cü ilin yanvar 
ayında Azərbaycan Respublikasının Prezidenti cənab 
İlham Əliyevin iştirakı ilə “Bakı KOB evi”nin fəaliyyətə 
başlamasıdır. Oxucularımıza “Bakı KOB evi”nin fəaliyyə-
ti barədə məlumat verməyinizi xahiş edirik. 
- “Bakı KOB evi” Azərbaycan Respublikası Prezidenti-
nin iştirakı ilə 6 yanvar 2023-cü ildə fəaliyyətə başlayıb. 
Bu, biznesin istifadəsinə verilmiş sayca 3-cü KOB evidir. 
Ümumi sahəsi 11 min kvadratmetrdən çox olan “Bakı KOB 
evi” üç mərtəbədən ibarətdir. Binanın ilk iki mərtəbəsi 
sahibkarlara “G2B” və “B2B”, eləcə də digər xidmətlərin 
göstərilməsi, üçüncü mərtəbə isə işçi heyət üçün nəzərdə 
tutulub.

“e-KOB evi” platformasının 
yaradılması istiqamətində 
işlər başlayıb

 “Bakı KOB evi”ndə sahibkarlara 30-a yaxın dövlət quru-
mu tərəfindən 150-dən çox, 17 özəl qurum tərəfindən isə 
100-dən çox xidmət göstərilir. Sahibkarlar biznes fəaliyyəti 
üçün zəruri olan qeydiyyat, lisenziya və icazələrin alınma-
sı, biznes planın hazırlanması, güzəştli maliyyə vəsaitlərinə 
çıxış, vergi, gömrük, kommunal xidmətlərə qoşulma, bank, 
sığorta, notarius və digər məsələlərlə bağlı “Bakı KOB 
evi”nə müraciət edə bilərlər. Həmçinin, “Bakı KOB evi”n-
də sahibkarlara mediasiya, təlim və məsləhət xidmətləri 
göstərilir, Startap İnkişaf Mərkəzi yerləşir. 

- “Bakı KOB evi”ndə sahibkarlar üçün daha geniş im-
kanlar yaradılıb və biznes subyektlərinə digər xidmətlər 
də göstərilir. Ötən müddət ərzində bu yanaşma özünü 
doğruldubmu? 
- Digər şəhər və rayonlarda yerləşən KOB evlərindən fərqli 
olaraq “Bakı KOB evi”ndə göstərilən xidmətlərin sayı daha 
çoxdur, sahibkarlara əlavə xidmətlər göstərilir və daha ge-
niş infrastruktur var. Bu təbiidir, çünki Bakı ölkənin paytaxtı 
olmaqla həm də sahibkarların daha çox cəmləşdiyi, bizne-
sin aktiv fəaliyyət göstərdiyi yerdir. Sahibkarların sayının 
çox olması və müxtəlif xidmətlərə olan ehtiyac nəzərə 
alınaraq “Bakı KOB evi” ərazi baxımından daha geniş bir 
məkanda yerləşir və xidmət sayı daha çoxdur. 
“Bakı KOB evi”nin fəaliyyətə başlamasından ötən altı aya 
yaxın müddət göstərir ki, sahibkarlar biznes fəaliyyəti üçün 
zəruri olan xidmətləri bir məkanda, operativ və şəffaf şəkil-
də almaqda maraqlıdırlar. Fəaliyyətə başlamasından ötən 
müddət ərzində 23 mindən çox sahibkar “Bakı KOB evi”n-
də göstərilən xidmətlərdən yararlanıb. Xidmətlərin 96,3%-i 
dövlət qurumları, 3,7%-i isə özəl qurumlar tərəfindən təmin 
edilib. Gün ərzində “Bakı KOB evin”nə orta hesabla 200 
sahibkar müraciət edir. “Bakı KOB ev”ndə göstərilən xid-
mətlərdən sahibkarların məmnunluq səviyyəsi 99%-dir.

- “Bakı KOB evi”ndə sahibkarlara göstərilən digər xid-
mətlər hansılardır? 
- “Bakı KOB evi”ndə yaradılmış Beynəlxalq Ticarət, İnkişaf 

və Logistika Zonasını xüsusilə vurğulamaq istərdim. Bura-
da gömrük və idxal-ixrac əməliyyatları ilə bağlı sahibkarla-
ra çoxsaylı xidmətlər təqdim edilir. 
Həmçinin, “Bakı KOB evi”ndə sahibkarlıq fəaliyyəti ilə 
bağlı yaranan mübahisələrin məhkəməyə getmədən həlli 
məqsədilə iş adamlarına mediasiya xidməti göstərilir. 
Bakı KOB İnkişaf Mərkəzi də “Bakı KOB evi”ndə yerləşir 
və bu mərkəzə müraciət edən KOB subyektləri ödənişsiz 
olaraq biznes təlimləri, məsləhət xidmətləri ilə təmin olu-
nurlar. KOB İnkişaf Mərkəzinin mütəxəssisləri tərəfindən 
biznes planın hazırlanmasına da dəstək göstərilir. 
Startap İnkişaf Mərkəzində isə ideya mərhələsində olan 

startaplar üçün müxtəlif avadanlıqlardan (3D printerlər və 
skanerlər, lazer kəsim aparatları, CNC robotlar, kameralar, 
3D təlim eynəkləri və digər texnoloji avadanlıqlar) ibarət 
ortaq iş məkanı yaradılıb. Burada startapların ekspert, 
dizayn, mühəndislik və mentor dəstəyinə olan ehtiyacları 
qarşılanır. Mərkəzdə mütəmadi olaraq startaplar və inves-
torların görüşləri və təlimlər keçirilir, mentor dəstəyi və 
məsləhət xidmətləri göstərilir. 
İşgüzar görüşlər və müxtəlif tədbirlər üçün “Bakı KOB 
evi”ndə yerləşən görüş otaqları və konfrans zalı da sahib-
karların istifadəsindədir.

- Orxan müəllim, sahibkarlar KOB evlərində göstərilən 
xidmətlərdən və yaradılan imkanlardan nə qədər fəal 
istifadə edirlər? 
- Vahid məkanda göstərilən xidmətlərdən sahibkarların 
istifadə fəallığını və məmnunluğunu öyrənmək üçün ilk 
növbədə statistikaya nəzər salmaq lazımdır. “Xaçmaz KOB 
evi”ndə 2020-ci ildə 20 759, 2021-ci ildə 27 021 və 2022-
ci ildə isə 27 812 sahibkara xidmət göstərilib. “Yevlax KOB 
evi”ndə  göstərilən xidmətlərdən isə 2021-ci ildə 24 947, 
2022-ci ildə isə 45 517 sahibkar istifadə edib. 
Rəqəmlərdən də göründüyü kimi, KOB evlərinin xidmətlə-
rindən istifadə edən sahibkarların sayında müsbət dina-
mika müşahidə edilir. “Bakı KOB evi”ndə yanvar ayından 
etibarən göstərilən xidmətlər üzrə aylıq göstəricilərdə də 
artım dinamikası izlənilir. Bu da sahibkarların KOB evlərin-
də xidmət almaqdan məmnun olduğunu, vahid məkanda 
xidmətlərin göstərilməsinə maraqlarını göstərir. Agentlik 
KOB evlərində göstərilən xidmətlər üzrə məmnunluq 
səviyyəsinin ölçülməsinə xüsusi önəm verir. Hazırda KOB 
evlərində sahibkarlara göstərilən xidmətlərdən məmnun-
luq səviyyəsi təqribən 98%-dir. 

- KOB evlərindən istifadə göstəriciləri regionlar üzrə 
fərqlənirmi? KOB evlərinə ən çox hansı regionlardan və 
hansı məsələlərlə bağlı müraciətlər daxil olur? 
KOB evləri yaradılarkən onun yerləşdiyi şəhər və rayonla 
yanaşı, ətraf bölgələrdə yaşayan sahibkarlar da nəzərə 
alınır. Statistik göstəricilərə baxsaq görərik ki, KOB evlə-
rinin xidmətlərindən yaxın rayonlarda fəaliyyət göstərən 
sahibkarlar da kifayət qədər geniş istifadə edirlər. Bununla 
yanaşı, KOB evlərinə müraciətlər mərkəzin yerləşdiyi əra-
zidən, bölgədə fəaliyyət göstərən sahibkarların sayından 
və iqtisadi aktivlikdən də asılıdır. Bildiyiniz kimi, Bakı 
şəhərində ölkənin digər şəhər və rayonları ilə müqayisədə 
daha çox sahibkar fəaliyyət göstərir. Bu, “Bakı KOB evi”nin 
xidmətlərindən yararlanan sahibkarların sayında özünü 
açıq şəkildə büruzə verir. 
Belə ki, 2023-cü ilin ötən dövründə “Bakı KOB evi”nə 23 
mindən çox sahibkar müraciət edib. Bu göstərici “Xaçmaz 
KOB evi” üzrə 10 400-dən çox, “Yevlax KOB evi” üzrə isə 
24 mindən artıqdır. 2022-ci ildə isə Xaçmaz və Yevlax 
KOB evlərinin xidmətlərindən istifadə edən sahibkarların 
sayı müvafiq olaraq 9 044 və 15 122 olub.   
Ötən dövrdə sahibkarlar “Bakı KOB evi”nə daha çox 
nəqliyyat, mənşə sertifikatının verilməsi və bank xidmətləri 
üçün müraciət ediblər. Digər KOB evlərində sahibkarla-
rın müraciət etdiyi xidmətlər, əsasən mənşə sertifikatının 
verilməsi, vergi, kommunal, poçt, açıq məkanda reklamın 
yerləşdirilməsinə icazə xidmətlərdir. 
Ümumilikdə isə qeyd edə bilərəm ki, biznes üçün vahid 
məkanda əksər xidmətlərin göstərilməsi, “G2B” və “B2B” 
xidmətlərin bir yerdə təqdim olunması, operativ və şəffaf 
xidmət iş adamlarının  KOB evlərinə daha çox müraciət 
etməsinə əsas yaradır. 

- Orxan müəllim, KOBİA artıq 3 ilə yaxındır ki, “KOB evi” 
konsepsiyasını tətbiq edir. İndiyədək əldə edilən təcrü-
bəni nəzərə alaraq bu evlərin fəaliyyəti təkmilləşdirilir-
mi, burada daha hansı yeniliklər nəzərdə tutulur? 
 - Doğrudan da, KOB evləri sahibkarlara göstərilən dövlət 
xidmətlərinin vəziyyətinin öyrənilməsi, vaxt və əməliyyat 
xərclərini qiymətləndirmək, xidmət prosesini daha da sa-
dələşdirmək kimi məsələlərin təhlilinə və bu istiqamətdə 
müvafiq təkliflərin formalaşdırılmasına şərait yaradır. 
Bununla yanaşı, biznes sahəsində müasir çağırışlar sahib-
karlara göstərilən xidmətlərin elektronlaşmasını tələb edir. 
KOB evlərində xidmətlərdən yararlanmaq üçün onlayn 
növbə sistemi tətbiq olunur, xidmətlərdən məmnunluq 
səviyyəsi həm də elektron qaydada ölçülür və s. 
Lakin sahibkarların vaxt itkisini və xərclərini azaltmaq üçün 
daha çox insan amili olmadan, xidmətlərdən elektron 
qaydada istifadə olunması məqsədəuyğundur. Bu sahədə 
“e-KOB evi” platformasının yaradılması istiqamətində işlər 
görülür. Paralel olaraq KOB evlərində xidmətlərin göstəril-
məsi prosesinin təkmilləşdirilməsi, sahibkarların ehtiyacı 
olan digər “G2B” və “B2B” xidmətlərin KOB evlərində 
göstərilməsinin təşkili, və digər yeniliklərin tətbiqi is-
tiqamətində zəruri tədbirlər həyata keçirilir. 

Bu ilin 
sonunda 

“Gəncə  
KOB evi”nin  

istifadəyə  
verilməsi 

planlaşdırılır 

